
				এই পাতাটির মুদ্রণ সংশোধন করা প্রয়োজন। 
প্রাচ্য ও পাশ্চাত্য
পারি বা লণ্ডনের আমদানী পোষাকের উপর খুব মাশুল বসায়, যাতে বিদেশী মাল এ দেশে না আসে ; তথাপি এর মাশুল দিয়েও, মেয়েরা পারি ও পুরুষরা লণ্ডনের তৈরী পোষাক পরে । নানা রকমের নানা রঙের পশমিনা, বনাত, রেশমী কাপড় রোজ রোজ বেরুচ্ছে, লক্ষ লক্ষ লোক তাইতে লেগে আছে, লক্ষ লক্ষ লোক তাই কেটে-ছেটে পোষাক করছে। ঠিক ঢঙের পোষাক না হলে, জেণ্টেলম্যান বা লেডীর রাস্তায় বেরুনই মুস্কিল। আমাদের দেশে এ ফ্যাসানের হাঙ্গম কিছু কিছু গহনায় ঢুক্ছে। এ সব দেশের পশম-রেশম-তাতিদের নজর দিন রাত—কি বদলাচ্ছে বা না বদলাচ্ছে—লোকে কি রকম পছন্দ করছে— তার উপর, অথবা, নূতন একটা করে লোকের মন আকর্ষণ করবার চেষ্টা করছে । একবার আন্দাজ লেগে গেলেই, সে ব্যবসাদার বড়মানুষ । যখন তৃতীয় নেপলেঙ্গ ফরাসী দেশের বাদশা ছিলেন, তখন সম্রাজ্ঞী আজেনি পাশ্চাত্য-জগতের বেশভূষার অধিষ্ঠাত্রী দেবী। তার কাশ্মীরী শাল বড় পছন্দ ছিল। কাজেই লাখো টাকার শাল ইয়োরোপ প্রতি বৎসর কিনত । তার পতন অবধি সে ঢঙ বদলে গেছে । শাল আর বিক্ৰী হয় না। আর আমাদের দেশের লোক দাগাই বুলোয় ; নূতন একটা

